
RESUMO 
 
Durante a última década as enerxías renovables están en 
expansión, e a tendencia  manterase nos vindeiros anos, por 
exemplo o Libro Blanco da Unión Europea prevé duplicar enerxía 
eléctrica de orixe renovable entre os anos 1998 e 2010. Isto creará 
novos postos de traballo, así como a necesidade de que todos os 
cidadáns teñamos os coñecementos básicos nestes temas. 
 
 
1. AS NECESIDADES DE FORMACIÓN NO SECTOR 
 
A estructura enerxética mundial depende dos combustibles fósiles (petróleo, 
nuclear, carbón ou o gas natural) que teñen en común un alto impacto 
ambiental e recursos limitados, ademais o petróleo, o carbón e o gas natural 
provocan o quentamento da Terra; todo isto fai desexable que as fontes 
referidas vaian sendo substituídas por outras de orixe renovable. En España as 
previsións son de multiplicar case sete veces a súa importancia, pasando dun 
2.3% a un 12% na enerxía primaria no período entre 2002 e 2011. 
 
 
 2002 2006 2011 
Carbón 22631 17999 14363 
Petróleo 67610 75315 83376 
Gas Natural 18757 26905 39305 
Nuclear 16420 16570 16602 
Renovables 2728 12464 20956 
Importacións netas 382 385 385 
Total 128528 149638 174987 
Táboa 1: Evolución da producción de enerxía primaria en España 
(ktep).  
Fonte: Subdirección Xeral de Planificación Enerxética do Ministerio 
de Ciencia e Tecnoloxía (ano 2003) 
 
  
As posibilidades laborais son moitas aínda que, cando estudamos as ofertas, 
as referencias son de cursos de formación privados e non tanto de 
profesionais, por non existir na actualidade un perfil profesional claramente 
definido. Cando se busca xente para traballar en renovables, normalmente 

trátase de electricistas, calefactores, enxeñeiros ou científicos que reciban 
formación adicional ao finalizar a súa formación. 
 
O Sindicato Comisións Obreiras publicou o Informe Energías Renovables y 
Empleo en 2001, no que afirmaba que a finais de 2000 había en España 
12.000 postos de traballo directos relacionados coas renovables e uns 45.000 
inducidos; segundo este mesmo Informe, os postos directos no ano 2010 
estarán entre 50.000 e 70.000 e os empregos indirectos entre 150.000 e 
200.000  consonte ás distribucións da Táboa 2.  
 
Ano 2000 2010 
Eólica 5000 8000 
Biomasa 3000 30000 
Solar térmica 1500 8000 
Solar fotovoltaica 1500 12000 
Minihidráulica 500 500 
Temas comúns 500 2000 
Total 12000 50000/70000 
Postos inducidos  45000 150000/200000 
Táboa 1: Evolución dos postos de traballo directos por sectores en España 
Fonte: Informe Energías Renovables y Empleo, CCOO (2001) 

Na Educación Primaria apenas se imparten coñecementos relacionados coa 
enerxía, polo que é pronto para escomenzar con temas enerxéticos, aínda que 
no currículo figura introducir os valores fundamentais na vida do neno, polo que 
se lle debe inculcar o respeto ao medio natural. 
 
Xa no Ensino Secundario Obrigatorio (E.S.O.), o alumnado recebe as primeiras 
nocións nas materias de Ciencias Naturais, Tecnoloxía ou Física e Química. A 
E.S.O. ofrece tamén a optatividade nos currícula do Segundo Ciclo e pódense 
estudar dúas materias optativas de 60 horas de duración. A oferta depende do 
Centro e pode aparecer como materia específica, Enerxías Renovables e 
Medioambiente, de dúas horas semanais durante o curso; outras materias 
optativas tamén tratan estes temas, como son Ciencias da Terra ou a Iniciación 
Profesional á Electricidade e Electrónica. Dentro do Ensino Secundario, 
inclúense temas transversais impartidos no currículo como é o respeito ao 
medio natural, polo que cada Centro pode promover actividades relacionadas 
co aforro, coa eficiencia enerxética e coas enerxías renovables. Nesta liña 
cómpre citar a Campaña de Divulgación do Aforro Enerxético e das Enerxías 
Renovables organizadas pola Consellería de Educación e polo Instituto de 
Aforro Enerxético de Galicia (INEGA) cunha Exposición Itinerante, un 
Obradoiro de divulgación da enerxía solar, as Visitas Guiadas ao Parque Eólico 
de Sotavento (Lugo) e os Premios á Innovación Educativa en As Enerxías 
Renovables dotados con 18.000 euros.  
 
A continuación da E.S.O., os currícula en España ofrecen a posibilidade de 
estudar Ciclos Formativos de Grao Medio ou Bacharelato. En Bacharelato, a 
relación coas renovables localízase en materias como Química, Ciencias da 
Terra, Ciencias da Natureza e Tecnoloxía, ademais dos currícula transversais 
que seguen a mesma liña que os deseñados para a E.S.O. 
 
 
2. O ENSINO PROFESIONAL EN ENERXÍAS RENOVABLES 

 
Na Formación Profesional en España hai tres modalidades, a Formación 
Profesional Regrada, a Formación Profesional Ocupacional e a Formación 
Profesional Continua. 
  
A primeira modalidade (a FP regrada) capacita para desempeñar unha 
profesión ofrecendo tres posibilidades: os Programas de Garantía Social, os 
Ciclos Formativos de Grao Medio e os Ciclos Formativos de Grao Superior.  
Os Programas de Garantía Social imparten a formación elemental para postos 
xenéricos e non é posible orientalos a un tema tan específico, aínda así existen 
modalidades adicadas a unha formación básica en electricidade ou en 
fontanería.  
Nos Ciclos Formativos hai elementos que están relacionados coas renovables, 
apesar de que non hai unha titulación específica de Técnico en Enerxías 
Renovables, como son as Familias Profesionais de Electricidade-Electrónica, 
Mantemento e Servicios á Producción, Fabricación Mecánica e mesmo 
Actividades Agrarias.  

A Familia de Electricidade-Electrónica capacita ao alumno cunha formación de 
electricista ou en electrónica, os estudos máis axeitados para traballar en 
renovables son o Ciclo Medio de Equipos e Instalacións Electrotécnicas (2.000 
horas) e o Ciclo Superior de Instalacións Electrotécnicas (2.000 horas).  
O alumnado recebe a formación básica como electricista pero sen materias 
específicas; ambos os ciclos son idóneos para traballar na producción de 
electricidade a partir da Eólica, Hidroeléctrica ou Fotovoltaica.  
 
A Familia de Mantemento e Servicios á Producción está orientada á formación 
de instaladores de calefacción, sendo a relación máis clara coa Enerxía Solar 
Térmica; ademais impártese moita formación en electricidade, polo que tamén 
poden traballar nos temas citados no párrafo anterior. Os Ciclos máis axeitados 
nesta Familia son o Ciclo Medio de Montaxe e Mantemento de Instalacións de 
Frío, Climatización e Producción de Calor (2.000 horas) e o Ciclo Superior de 
Desenvolvemento de Proxectos de Instalacións de Fluídos, Térmicas e de 
Mantemento (2.000 horas).  
 
Os Ciclos de Actividades Agrarias abordan contidos como cultivos 
bioenerxéticos ou elaboración de análises de impacto ambiental para implantar 
infraestructuras enerxéticas (parques eólicos, subestacións eléctricas... ). En 
Fabricación Mecánica impártese unha formación xenérica para traballar como 
operario en plantas de fabricación, que poden ser materiais para instalacións 
de renovables como son o C.M. de Mecanizado (2.000 horas), C.M. de 
Soldadura e Calderería (2.000 horas) ou o C.S. de Producción por Mecanizado 
(2.000 horas). 
 
En Galicia hai experiencias interesantes en Ciclos Formativos, entre elas  
destacamos o Obradoiro de Enerxías Renovables que funciona desde o curso 
2002-2003 no IES Coroso de Ribeira, a partir dun convenio entre o Instituto 
Enerxético de Galicia (INEGA) e a Consellería de Educación. Neste Centro  
impártense Ciclos das Familias de Electricidade e de Servicios á Producción, 
encargándose os primeiros dun pequeno aeroxenerador de 600 W e dous 
paneis fotovoltaicos de 55 W de potencia, mentres  os da segunda se encargan 
dun panel solar térmico de 2 m2 e un depósito de auga quente sanitaria de 300 
litros; todo isto vai instalado nunha caseta de madeira cos correspondentes 
aparatos de control. A electricidade producida emprégase para a iluminación 
nocturna do Centro. 

4. ESPECIALIZACIÓN UNIVERSITARIA 
 
Na formación universitaria, debemos citar que non hai unha titulación 

específica en forma de licenciatura ou diplomatura en enerxías renovables en 
España, aínda que as materias están presentes nas universidades galegas. 
Nas titulacións de Enxeñería Industrial, Enxeñería Técnica Industrial ou 
Enxeñería de Minas, existen materias específicas e impártense Seminarios e 
Cursos de Verán que abordan a enerxía. Ademais hai un Máster Universitario 
en Enerxías Renovables organizado polo Instituto Enerxético de Galicia e polas 
tres universidades galegas, cunha duración total de 500 horas; no temario 
inclúense tecnoloxía, medioambiente, economía, xestión e industria; o seu 
prezo é de 4.000 euros. 
 
 
5. A FORMACIÓN PROFESIONAL OCUPACIONAL E CONTINUA 
 

A Formación Ocupacional busca dar resposta ás necesidades e 
demandas no mercado laboral, destacando o Plan de Formación e Inserción 
Profesional (Plan FIP), que en Galicia depende da Dirección Xeral de Emprego 
da Consellería de Familia e nalgúns casos por parte do Instituto Enerxético de 
Galicia (dependente da Consellería de Industria). Este Plan adícase aos 
desempregados, para facilitarlles o acceso ao mercado de traballo 
impartíndose cursos de diferentes temáticas, gratuitos para os participantes. 
Relacionados coas renovables, inclúense os titulados  Instalador de sistemas 
fotovoltaicos e eólicos, Instalador de sistemas de enerxía solar térmica, Técnico 
en sistemas de enerxías renovables ou Instalacións de enerxías renovables en 
edificios, con duración entre 300 e 400 horas, que se imparten en Ames 
(FORGA), As Pontes (FORGA), Cervo (FOREM), Lugo (Fundación San Calixto 

e Deputación Provincial), Vilalba (Concello), Ourense (FOREM), Tui (Concello), 
Oleiros (FOREM), Vigo (FORGA) e Ferrol (Fondo de Promoción de Empleo). 
Están orientados a alumnos con coñecementos iniciais en electricidade ou 
calefacción (preferiblemente titulados en Ciclos Formativos ou con experiencia 
profesional previa). Algúns destes cursos capacitan ao alumno para obter os 
Certificados Profesionais de Instalador de Sistemas Fotovoltaicos e Eólicos de 
Pequena Potencia e Instalador de Sistemas de Enerxía Solar Térmica, que son 
as competencias profesionais que serán necesarias nos vindeiros anos para 
dar un alta administrativa dunha instalación solar térmica, fotovoltaica ou de 
pequena eólica. 

 
A Formación Continua  reférese á formación de empregados mediante 

cursos ou conferencias para a actualización profesional. No ámbito de enerxías 
renovables, a Formación Continua é a mellor opción para prepararse en 
Galicia, xa que os mellores traballadores son profesionais en exercicio 
(instaladores de calefacción, electricistas...) que realizan cursos específicos 
para entraren no novo mercado. En Galicia esta formación a nivel público é 
impartida polo Instituto Enerxético de Galicia, aínda que non é gratuíta como 
nos casos anteriores, e por Seminarios e Cursos de Verán citados no apartado 
4.  Ademais hai una ampla oferta por parte de academias e Centros Privados 
de cursos de formación, tanto para profesionais como para desempregados, 
pero sempre con prezos elevados. 

 
 

6. CONCLUSIÓNS 
 
 Neste artigo describín as posibilidades de formarse no sector público en 
Galicia en enerxías renovables;  en canto ao ensino obrigatorio (Primaria e 
E.S.O.) e Bacharelato os contidos son correctos, xa que as enerxías 
renovables se imparten en diferentes materias. Respecto á Formación 
Profesional mediante Ciclos Formativos e Carreiras Universitarias, cómpre dicir 
que non hai titulacións específicas e que as posibilidades de formación non son 
moitas; en canto á Formación Ocupacional existen cursos gratuitos, pero 
escasos; finalmente en Formación Continua o sector público tamén ofrece 
formación, aínda que non é gratuita (ou simbólica) como nos casos anteriores.  

